
XIX դ. երկրորդ կեսին աստիճանաբար խորանում էին Օսմանյան 
կայսրության տնտեսական քայքայումը և քաղաքական մասնատումը: Իսկ, 
որպես 1877-1878 թթ. ռուս-թուրքական պատերազմի արդյունù, Եվրոպայից 
վռնդվելով՝ թուրքերն ավելի սաստկացրին բռնաճնշումները կայսրության 
արևելյան մասերում: Այս պայմաններում արևմտահայությունն իր վրա էր կրում 
կայսրության անկման հետևանքով առաջացած դաժան հարվածները: Արևմտյան 
Հա-յաստանի հայաշատ ու տարածական մեծ ընդգրկում, տնտեսական ու 
մշակութային բարձր համարում ունեցող Կարինի նահանգն անմասն չէր այդ 
իրադարձություններից: Երկրի սոցիալ-տնտեսական և քաղաքական իրավիճակի 
աննախադեպ վատթարացումը մեծ դերակատարություն ունեցավ նահանգի 
հայության անտանելի կացության գործում, ավելի ցայտուն ընդգծվեց տեղի 
հայերի ծանր վիճակը, խաթարվեցին հոգևոր-մշակութային կյանքն ու կենցաղը: 
Հիմնականում գյուղատնտեսությամբ զբաղվող բնակչության (85%) 5%-ը կազմող 
կալվածատերերին էր պատկանում հողերի 65%-ը1: Հարստահարություններին, 
հողազրկմանն ու բռնաճնշումներին արևմտահայությունը սկզբում արձագան-
քում էր կրոնափոխությամբ ու արտագաղթով2, իսկ ավելի ուշ՝ սոցիալական 
ընդվզումներով՝ աստիճանաբար առաջադրելով նաև քաղաքական պահանջներ:  

Այդ շրջանում Արևմտյան Հայաստանի, նրա առանձին նահանգների, 
գավառների պատմության նկատմամբ աննախադեպ մեծ հետաքրքրություն 
առաջացավ: Ա-Դոն, Գ. Աղայանցը, Ղ. Ալիշանը, Ա. Եզիկյանը, Ալ. Երիցյանը, Ղ. 
Ինճիճյանը, Ա. Թոխմախյանը, Ե. Լալայանը, Լինչը, Լեոն, Մ. Միրախորյանը, Հ. 
Ոսկանյանը, Լ. Սարգսյանը, Գ. Սրվանձտյանցը, Հ. Տաշյանը, Դմ. Բաքրաձեն,  
Ա. Երիցյանը, Մ. Ժուկովսկին, Դ. Զավրիևը, Ալ. Քալանթարը, և շատ ուրիշներ 
հուշեր, նկարագրություններ, ուսումնասիրություններ նվիրեցին խնդրո առարկա 
հարցին։ Այդ բոլոր հեղինակները ցավով նշում էին Արևմտյան Հայաստանի 
կաթվածահար կացությունը, խոսում քրդական վայրագությունների մասին, 

                                                 
1  Жуковский М. П. Земледельческая Турция, М., 1933, с. 132. 
2 Ե. Չարենցի անվան գրականության և արվեստի թանգարան (այսուհետև՝ ԳԱԹ), Գ. Սրվանձտյանցի ֆ. 

153, 2-րդ բաժին. գ. 146, թ. 1: Տե՛ս նաև Бакрадзе Дм. Исторический очерк турецкой системы земледелия, 
Тифлис, 1889, с. 2. 

սակայն հիմնահարցին խորքային և ամբողջական լուծումներ չէին առաջա-
դրում: Նրանց մեծ մասը հայրենիքը կործանման տանող հիմնական պատճառը 
համարում էր ազգային անմիաբանությունը: Մի մասն էլ` ոչ բացահայտ, այն 
տեսակետն էր հայտնում, որ Արևմտյան Հայաստանում ճնշումների, հալա-
ծանքների պատճառը հայ ազատագրական շարժումներն էին: Հիմնախնդրի 
առավել ընդգրկուն և համակողմանի վերլուծություն էր արված Ա. Համբարյանի, 
Ա. Հովհաննիսյանի, Թ. Հակոբյանի, Հ. Ղազարյանի, Ս. Մարկոսյանի, Մ. Ներ-
սիսյանի, Վ. Պարսամյանի, Ե. Սարգսյանի, Գ. Ստեփանյանի աշխատություն-
ներում, որտեղ քննության են ենթարկվել Արևմտյան Հայաստանի սոցիալ-
տնտեսական և քաղաքական կացության հիմնահարցերը, սակայն առանձին 
անդրադարձներ չկան կոնկրետ որևէ նահանգի վերաբերյալ:  

XIX դ. վերջին քառորդին, մասնավորապես Բեռլինի վեհաժողովից հետո, դրա 
ընդունած բանաձևերից հուսախաբված արևմտահայությունն այլևս ի վիճակի 
չլինելով հանդուժել իշխանությունների ահագնացող բռնաճնշումներն ու 
քրդական վայրագությունները՝ համակվել էր ազատագրական պայքարի ոգով: 
Մինչ այդ սկսված ազգային զարթոնքը, որ համակել էր նաև կարինա-հայութ-
յանը, դրսևորվեց մի քանի փուլերով:  

Առաջինը սահմանադրական շարժումն էր, որը թեև ոչինչ չտվեց, սակայն 
տարրական իրավունքներից զուրկ արևմտահայությանն իր ուժերի նկատմամբ 
վստահություն ներշնչեց, փոփոխության պահանջ առաջացրեց և դարձավ 
ազատագրական գաղափարախոսության ամուր հիմնաքար: Սահմանադրական 
շարժման անբաժանելի մաս են կազմում 1872 թ. մշակված «Հրահանգը»՝ «Սահ-
մանադրական հրահանգ գավառաց»-ը և 1879 թ. Կարինի բարենորոգումների 
ծրագիրը, որի շնորհիվ շարժումը կարևոր ու խոր առաջընթաց է ապրել: 
Ակնհայտ է, որ 1863 թ. սահմանադրությունը,  1872 թ. «Հրահանգը» և 1879 թ. 
Կարինի բարենորոգումների ծրագիրը հանգում էին տնտեսական ու քաղաքա-
կան կորցրած իրավունքները հետ ստանալու գաղափարին:  

Երկրորդը «Հայկական հարցի» միջազգայնացումն էր: Հարց, որը Բեռլինի 
վեհաժողովի մասնակիցները վերածեցին ցանկացած պահի Օսմանյան կայս-
րության ներքին գործերին միջամտելու միջոցի: Այն ոչ միայն երաշխիք չէր, այլև 
վիրավորանք էր, դարանակալ ոճիր հայերի դեմ: Միևնույն ժամանակ՝ այն հույս 
էր, հավատ՝ լուսավոր ապագայի նկատմամբ: Հարց, որի լուծման համար հայ ժո-
ղովուրդը նվիրաբերեց ամեն ինչ, սակայն ստացավ ջարդեր, ցեղասպանություն 

ու հայրենազրկում: Իսկ այսօր այն դարձյալ Թուրքիայի դեմ պատժիչ 
խաղաքարտի դեր է կատարում հզորների ձեռքին3: 

Երրորդը ազատագրական պայքարի գործնական փուլն էր, որը դրսևորվեց 
մի դեպքում կազմակերպական՝ զանազան խմբակների և, ի վերջո՝ կուսակցու-
թյունների ստեղծումով, մյուս դեպքում՝ ֆիդայական զինված պայքարի և այլ 
ձևերով: Հենց այս փուլում արևմտահայ իրականության մեջ առաջինը Կարինում 
սկսված ազատագրական խմորումները հանգեցրին հայ ազատագրական 
շարժման ջահակիր «Պաշտպան հայրենյաց» կազմակերպության ստեղծմանը: 

Փորձենք պարզաբանել, թե ինչու հենց Կարինում ծնունդ առավ առաջին 
խոշոր և կուռ կառուցվածքով հեղափոխական4-ազատագրական կազմակեր-
պությունը: Նախ` էական դեր ուներ քաղաքի դիրքը: Մեծ Հայքի Բարձր Հայք 
աշխարհի Կարին գավառում, Կարինի սարահարթում, Եփրատ գետի ձախ 
կողմում, Այծպտկունք լեռան հյուսիս-արևմտյան լանջերին փռված Կարինը 
հայկական լեռնաշխարհի հնագույն բնակավայրերից էր և կարևոր դեր է 
խաղացել մեր ժողովրդի պատմության մեջ։ 1828-1829 և 1877-1878 թթ. ռուս-
թուրքական պատերազմների ժամանակ Կարին-Էրզրումը անցնում է Ռուսաս-
տանին, բայց նորից վերադարձվում է Թուրքիային։ Քաղաքը գրեթե մշտապես 
եղել է վարչաքաղաքական կարևոր կենտրոն, իսկ օսմանյան տիրապետության 
ամբողջ ժամանակաշրջանում (թուրքերն այն գրավեցին 1514 թ.)՝ Արևմտյան 
Հայաստանի զգալի մասն ընդգրկող Էրզրումի վիլայեթի (նահանգի) կենտրոնը։ 
XIX դ. և XX դ. սկզբներին Կարինը սովորական ասիական քաղաք էր։ Փողոցները 
լայն էին, մի մասը` սալարկված, տները՝ կավաշեն։ Ծառազուրկ էր, չուներ 
նվազագույն կոմունալ պայմաններ։ Խմելու ջուրը բերվում էր մոտակա լեռներից։ 
Կարինով էր անցնում արևելքն արևմուտքին կապող մայրուղիներից մեկը: 
Քաղաքն առևտրական սերտ կապեր ուներ Կ. Պոլսի, Տրապիզոնի, Թիֆլիսի, 
Երևանի և Թավրիզի հետ։  

                                                 
3 2015 թ. նոյեմբերի վերջերին, որպես պատասխան թուրքական ուժերի կողմից Սիրիայում գործող ՍՈՒ-

24 ինքնաթիռը կործանելուն, Ռուսաստանի Պետդումա մտցվեց Ռուսաստանում Հայոց ցեղասպանության 
ժխտումը քրեորեն պատժելու մասին օրենքի նախագիծը. ՌԼԴԿ-ի առաջնորդ Վ. Ժիրինովսկին և 
քաղաքական այլ գործիչներ հայտարարեցին թուրքերի կողմից հայերին ցեղասպանելու մասին:  

4 XIX դ. վերջին քառորդի հայ ազատագրական շարժումն ի սկզբանե անվանվեց հեղափոխություն: 

Կարինը հայաշատ էր5: Հայերը հիմնականում բնակվում էին քաղաքի հյուսիս 
և հյուսիս-արևմտյան թաղամասերում: Այստեղ էին գտնվում նաև ԱՄՆ-ի, 
Անգլիայի, Ֆրանսիայի և Ռուսաստանի հյուպատոսությունները: Որպես 
առևտրական գլխավոր մայրուղիների հանգուցակետ՝ Կարինը բոլոր ժամանակ-
ներում էլ ունեցել է տնտեսական կարևոր նշանակություն: XIX դարավերջին 
քաղաքում գործող մի քանի շուկաների, 32 քարավանատան ու իջևանների, 18 
բաղնիքների, 150 պանդոկների, 180 հացի փռերի և 3000 արհեստանոցների, 
խանութների ու առևտրական կրպակների համարյա կեսը պատկանում էր 
հայերին: Քաղաքի մոտակայքում արդյունահանվում էր կերակրի աղ6:  

Կարինը նաև հայ մշակույթի ու լուսավորության խոշոր կենտրոն էր և 
կարևոր դերակատարություն ուներ լուսավորության զարգացման, աճող սերնդի 
բազմակողմանի կրթության ու  հայրենասիրական դաստիարակության գործում։ 
Նրա ամենահին կրթական հաստատությունը Կենտրոնական մայր վարժարանն 
էր (հիմնադրվել է 1811 թ.): Կրթական գործում իր առանձնահատուկ տեղն ուներ 
Սանասարյան իննամյա արական վարժարանը (1881-1916)7: 1900-1901 թթ. 
քաղաքի ազգային վեց վարժարաններում (Արծնյան, Հռիփսիմյան, Մսրյան, Տ. 
Աղարյան, Աղապալյան, Սանասարյան) սովորում էին 1988 աշակերտ՝ 71 
ուսուցիչներով8։ XX դ. սկզբներին քաղաքում հրատարակվել են նաև հայկական 
թերթեր («Փարոս», «Հառաջ»)։ Այսպիսով, քաղաքի կյանքում կարևոր դերակա-
տարություն ունեին հայերը, որոնց զգալի մասը կիրթ էր, հետևապես և` ազատա-
տենչ: Կարևոր էր նաև այն հանգամանքը, որ Կարինը բավական մոտ էր ռուսա-
կան սահմանին, և գործուն շփումներ կային Ռուսական կայսրության կազմում 
գտնվող արևելահայության հետ: Հիմնական պատճառներից էր նաև այն, որ 
կարինահայությունը ևս իր փրկությունը կապում էր ռուսական գործոնի հետ:  

                                                 
5 1895 թ. տվյալներով, նահանգն ուներ 646.000 բնակչություն, որից  135.000-ը` հայ: Նահանգի քաղաքների 

93.000 բնակիչներից 20.000-ը հայ էին՝  Գ. Սրվանձտյանցի հաշվումներով, 1878 թ.՝ 159.000 հայեր, որից 
Կարինում` 31.000: Օսմանյան իշխանություններիª 1896 թ. խեղաթյուրված վկայությունները վիճարկելով՝ Ա-
Դոն հայտնում է, որ դրանք 19-20%-ով հայերին պակաս են ներկայացնում (Ա-Դո, Կարինի նահանգը XIX 
դարի երկրորդ կեսին, Ե., 2013, էջ 110): 

6 Զատիկյան Հ., Կարնո նահանգի պատմությունից (XIX դ. երկրորդ կես) (ՀՀ ԳԱԱ Լրաբեր 
հասարակական գիտությունների, 1991, N 1, էջ 21-79), նույնի՝ Կարինի նահանգի քաղաքական կացությունը 
19-րդ դարի 2-րդ կեսին (Նորք, 2002, N 4, էջ 21-24)։ 

7 Հայաստանի ազգային արխիվ (այսուհետև՝ ՀԱԱ), ֆ. 424, ց. 2, գ. 8, էջ 5, Պոդոսյան Ս., Կարինի 
վարժարանների պատմությունից (1850-1900 թթ.), Տեր- Պետրոսյան Հ., Կրթական շարժումը թրքահայոց մեջ, 
Գահիրե, 1983, էջ 378։ Վիքիպեդիա ազատ հանրագիտարան` https://hy.wikipedia.org/wiki/:  

8 Տեր-Պետրոսյան Հ., նշվ. աշխ., էջ 380։ 1870 թ. բացվում է Հռիփսիմյանց օրիորդաց վարժարանը, որտեղ 
առաջին ուսումնական տարում (1870-1871) սովորում էին 291, իսկ 1882 թ.՝ շուրջ 400 աշակերտուհիներ: 

XIX դ. վերջին քառորդին, երբ հայ ժողովուրդը ոտք էր դնում իր պատմության 
բախտորոշ ժամանակահատվածներից մեկը, կազմակերպվելու, բռունցք դառ-
նալու և ստրկական լուծը թոթափելու գործում մայրաքաղաք Կ. Պոլսի, Վանի 
հետ առաջնագծում էր նաև Կարինը: Վճռորոշ մարտերի պատրաստվող հայ 
ժողովուրդը, որն     իր արդար պահանջի փոխարեն ստացել էր միայն բիրտ հար-
վածներ, սեփական ճակատագիրը տնօրինելու վճռականությամբ` ոտքի էր 
ելնում արդար պայքարի: Այդ քաղաքական պայքարի հարցերն իրենց մեկնա-
բանություններն են ստացել հայ, ռուս և եվրոպացի հեղինակների աշխա-
տություններում, հուշագրություններում, զեկուցագրերում, հայ պատմաբանների 
մենագրություններում և այլ բնույթի ուսումնասիրություններում։  

Կարինում 1881 թ. մայիսին հիմնադրվեց «Պաշտպան հայրենյաց»9 հեղափո-
խական գաղտնի կազմակերպությունը, որն իր մասնաճյուղերն ուներ Արևմտյան 
Հայաստանի տարբեր մասերում10: Կազմակերպության անմիջական խնդիրն էր 
հայ ժողովրդի ինքնապաշտպանության կազմակերպումը, իսկ վերջնական նպա-
տակը՝ արևմտահայությանը ազատագրել թուրքական բռնատիրությունից և 
վերականգնել Հայաստանի անկախությունը։ Հիմնադիրն ու առաջնորդը Խաչա-
տուր Կերեքցյանն էր (1846-1891 թթ.): Անդամներն էին մտավորականներ, արհես-
տավորներ, երկրագործներ: Կազմակերպությանը հովանավորում էր Կարինի 
հոգևոր առաջնոր¹ Մաղաքիա Օրմանյանը։ «Պաշտպան հայրենյացն» իր ճյուղա-
վորումները ուներ Արևմտյան Հայաստանի մեծ մասում, որի շատ քաղաքներում 
ստեղծվել էին հեղափոխական խորհուրդներ։ Սերտ կապեր էին հաստատվել 
արևելահայերի հետ։ Պատրաստում և տարածում էին հեղափոխական թռուցիկ-
ներ՝ միասնական ուժով օսմանյան բռնատիրությունը թոթափելու կոչերով։ Ազա-
տագրական միակ ուղին համարելով զինված ապստամբությունը՝ կազմակեր-
պության «արմատական» թևը կողմ էր անհապաղ զինված ելույթին, իսկ «չափա-
վոր» թևի կարծիքով, այն կարելի էր սկսել միայն երկարատև և մանրակրկիտ 
նախապատաստությունից հետո։ 

Կազմակերպությունը ղեկավարում էր հինգ հոգուց բաղկացած Գերագույն 
խորհուրդը, որը գործում էր առանց գրավոր կանոնադրության։ «Պաշտպան 
                                                 

9 Նախատեսված «Մասիս լեռների միության» փոխարեն, գաղտնի նկատառումներով, այն կոչվեց 
«Երկրագործական ընկերություն»։ Անվանումն առաջացել է կազմակերպության անդամատոմսերի վրա 
եղած Պաշտպան հայրենյաց դրոշմից։ 

10 «Պաշտպան հայրենյաց» ազատագրական գաղտնի կազմակերպության մասին մեծարժեք 
աշխատություն է գրել վաղամեռիկ, շնորհաշատ պատմաբան Ռաֆիկ Հովհաննիսյանը (տե՛ս Հովհաննիսյան 
Ռ., Արևմտահայ ազգային-ազատագրական շարժումները և Կարինի «Պաշտպան հայրենյաց» 
կազմակերպությունը, Ե., 1965), արժեքավոր տեղեկություններ կան ՀԱԱ-ի 28, 42, 50, 56, 94, 114, 195, 222, 314, 
374, 402, 411, 413, 425, 429, 430, 477, 478,  ԳԱԹ-ի 2, 6, 18, 29, 40, 88, 127, 161, 189, 202  և այլ ֆոնդերում։ 

հայրենյացն» ուներ լավ մտածված գաղտնի համակարգ. այսպես, կազմակերպու-
թյան նոր անդամը, Գերագույն խորհրդի ներկայացուցիչներից մեկին հավատար-
մության երդում տալուց հետո, հանձնարարություն էր ստանում հավաքագրել 10 
վստահելի անձ և դառնալ նրանց հրամանատարը։ Տասնյակի անդամները ճանա-
չում էին միայն իրենց հրամանատարին,իսկ վերջինը՝ Գերագույն խորհրդի միայն 
այն անդամին, որին երդում էր տվել։ Տասնյակի զինումը հրամանատարի պար-
տականությունն էր։ Սահմանված անդամավճարով, հանգանակություններով 
կամ նվիրատվություններով ձեռք բերված լրացուցիչ զենքը, անհրաժեշտության 
դեպքում, պետք է բաժանվեր բնակչությանը։  Կազմակերպության անդամները 
հավաքագրվում էին հիմնականում քաղաքի արհեստավորական դասից և 
գյուղացիությունից։  

1882 թ. նոյեմբերին «Պաշտպան հայրենյացը» պատահականորեն բացահայտ-
վեց, իսկ 1883 թ. ապրիլի 7-ին սկսվեց ձերբակալված անդամների դատավարութ-
յունը (արևմտահայերի առաջին քաղաքական դատավարությունը Օսմանյան 
կայսրությունում)։ 40 մարդ  դատապարտվեցին տարբեր ժամկետների (5-15 
տարի) բանտարկության։ Նրանց մեծ մասին 1884-ին ներում շնորհվեց։ 1886 թ. 
բան-տից ազատված Խ. Կերեքցյանը և Հ. Իշղալացյանը փորձեցին վե-րականգնել 
կազմակերպությունը, բայց  Կարինի  զինված ելույթի ճնշումից հետո անհաջո-
ղության մատնվեցին։ Չնայած քաղաքական ասպարեզից հեռանալուն՝ «Պաշտ-
պան հայրենյացը» կարևոր դեր խաղաց արևմտահայ ազգային-ազատագրական 
շարժման մեջ՝ իր գործունեությամբ նշանավորելով օսմանյան բռնապետության 
դեմ հայ ժողովրդի պայքարի նոր շրջանի սկիզբը։                              

Նկատենք, որ ուսումնասիրողները տարակարծիք են կազմակերպության 
հիմնադրության թվականի,անդամների թվաքանակի և հայտնաբերման հարցերի 
վերաբերյալ: Այսպես` ակադեմիկոս Մ. Ներսիսյանը գրում է. «Էրզրումի Պաշտ-
պան հայրենյաց կազմակերպությունը երկար կյանք չունեցավ։ Այն հիմնվեց 1881 
թ. վերջերին, իսկ հայտնաբերվեց 1882 թ. նոյեմբերին»11: Ըստ  Ռ. Հովհան-
նիսյանի,  «Քիչ ավելի ուշ, 1881-ի մայիսին, երիզագործ Խաչատուր Կերեքցյանի 
ղեկավարությամբ հիմնադրվեց «Պաշտպան հայրենյացը»12: Մ. Վարանդյանը 
գրում է. «Նախահեղափոխական շրջանի ամենէն նշանաւոր դաւադրական 
խմբակցութիւնը կազմուած էր Էրզրումի մեջ 80-ական թվականներու 
սկիզբները»13: Համեմատելով նշված և մյուս տեսակետները14` կարող ենք ասել, 
                                                 

11 Ներսիսյան Մ. Հայ ժողովրդի ազատագրական պայքարը թուրքական բռնապետության դեմ, Ե., 1955, էջ 
182-199: 

12 Հովհաննիսյան Ռ., նշվ. աշխ., էջ 286-87։ 
13 Վարանդեան Հ. Հ., Դաշնակցութեան պատմութիւն, հ. Ա, էջ 32։ 

որ այդ կազմակերպությունը, հավանաբար, հիմնադրվել է Բեռլինի վեհաժողովից 
անմիջապես հետո՝ 1878-ի վերջերին կամ 1879 թ. սկզբներին։   

Կազմակերպության անդամների քանակի վերաբերյալ նույնպես ուսումնա-
սիրողները միակարծիք չեն: Ռուսական արխիվները վկայակոչելով՝ Մ. Ներսիս-
յանը նշում է «մի քանի հարյուր»15 մարդ:   Ռ. Հովհաննիսյանի կարծիքով, այդ 
թիվը շատ ավելին է. «1882-ի նոյեմբերին կազմակերպության անդամներին թիվը 
արդեն հազարների է հասնում»16։ Իսկ հետագա շարադրանքում ավելի որոշակի   
է նշում. «Ձերբակալությունների ժամանակ Տեր Պողոսյանի մոտ գտնված անդա-
մատոմսը կրել է 4374 համարը և մեզ իրավունք է տալիս ենթադրելու, որ 
կազմակերպության անդամների թիվը  հասել է շուրջ 5000-ի»17։ Քանի որ որևէ 
աղբյուր կոնկրետ թվաքանակ չի նշում, իսկ մեզ հայտնի բոլոր ուսումնա-
սիրողները համակարծիք են այն իրողությանը, որ «Պաշտպան հայրենյացը» գոր-
ծում էր Կարին քաղաքում և շրջակա գյուղերում, ինչպես նաև կազմակերպութ-
յան անդամներ կային Կ. Պոլսում և Արևելյան Հայաստանում, իսկ հետագայում 
նրան միացավ նաև Վանի «Սև խաչ» միությունը, ապա ավելի հավանական ու 
տրամաբանական ենք համարում խնդրին քաջատեղյակª հայկական, ռուսական 
և անգլիական արխիվները հետազոտած Տ. Տիգրանյանի տեսակետը, այն է՝ 
«կազմակերպության անդամներուն և համակիրներուն թիվը պետք է հասած ըլլա 
1000-ի»18։ Կազմակերպության բացահայտման հարցի առնչությամբ տարբեր, 
որոշ դեպքերում նույնիսկ միմյաց հակասող տեսակետներ են շրջանառվում: 
Նշվում են դավաճան հայի, քահանայի ու նրա տղայի, մի բողոքական կամ 
կաթոլիկ  հայի մատնության մասին: Սակայն բազմաթիվ փաստեր են հայտնի 
այն մասին, որ անգլիական գաղտնի ծառայությունները, զգուշանալով 
տարածաշրջանում ռուսական ազդեցության հետագա աճից, ակնդետ հետևում 
էին այնտեղ ընթացող իրադարձություններին, հետևապես նաև՝ «Պաշտպան 
հայրենյացի» գործողություններին, ուստի հակված ենք ենթադրելու, որ դա նրանց 
ձեռքի գործն էր: Փաստն այն է, որ 1882 թ. նոյեմբերի 22-ին, հերթական անգամ, 
դաժանորեն խեղդվեց հայոց արդար բողոքի  ձայնը, որ սրանից 133 տարի առաջ 
հպարտորեն հնչել էր Էրզրումի «հայոց լեռներէն»:  

 

                                                                                                                                                     
14 Ինչպես, օրինակ, Տիգրանյան Տ. (Լոնդոն), Անգլիական արխիվային վավե-րաթղթեր Կարնո «Պաշտպան 

Հայրենյաց» կազմակերպության մասին, http://hpj. asj-oa.am/5456/1/1993-1-2(71).pdf: 
15 Ներսիսյան Մ., նշվ. աշխ., էջ 133: 
16 Հովհաննիսյան Ռ., նշվ. աշխ., էջ 284:  
17 Նույն տեղում, էջ 388: 
18 Տիգրանյան Տ., նշվ. աշխ.: 

ОСВОБОДИТЕЛЬНОЕ ДВИЖЕНИЕ В КАРИНЕ  
В КОНЦЕ XIX В. 

 
САРГСЯН А. С. 

 
Резюме 

 
В конце XIX века некогда могущественная Османская империя переживала упадок. 

Поражение в русско-турецкой войне 1877-1878 гг. и экономические трудности обострили 
ситуацию. Изгнанные из Европы турки ужесточили репрессии против покоренных 
народов, особенно против армян. Репрессии были предприняты и в отношении 
населенной в основном армянами экономически и культурно развитой провинции Карин. 
Гнет и обезземеливание привело к вероотступничеству и эмиграции армян, а 
впоследствии и к социальным протестам, которые переросли в политические требования. 

Освободительное движение охватило также каринцев. Оно пережило  несколько 
этапов: конституционное движение, поиски решения «Армянского вопроса», практические 
действия освободительной борьбы. Первая революционная организация–«Защитник 
родины» была основана в Карине, так как этот город как торговый перекресток имел 
важное экономическое значение. Организация «Защитник Родины», призывая к 
справедливой борьбе армян, являлась рупором национальных идей армянского народа 

 
LIBERATION MOVEMENT IN KARIN IN THE END  OF THE 19TH CENTURY 

 
A. SARGSYAN 

Abstract 
 
The once powerful Ottoman Empire was in decline in the end of XIX century. The defeat in 

the Russo-Turkish war in 1877-78 and economic difficulties aggravated the situation. Turks, 
expelled from Europe, intensified violent repression against the subject peoples, especially 
against Armenians. Karin, an economically and culturally advanced province, mostly populated 
by the Armenians, did not remain on the sidelines. The oppression and the land dispossession 
process brought Armenians to apostasy and emigration, and later to social protests, which grew 
into political demands. 

The Armenian revival, started in the middle of XIX century, included the Armenians of 
Karin as well. It went through several stages: Constitutional movement, the attempts for 
solution of the Armenian Question, practical steps of liberation struggle. The first revolutionary 
liberation organization, “Defender of the Fatherland”, was founded in Karin, since the city was 
mostly populated by the Armenians, had a favorable location, and as a trade crossroad it had an 
important economic role. Though “Defender of the Fatherland” had a short life, it proudly raised 
its voice from the Armenian Mountains for the just struggle of the Armenians.  


